
NOTA DE PRENSA



Ekintzailetza Kooperatiboko Nazioarteko lehen Lehiaketak balio kooperatiboak ezagutaraziko ditu munduko ikasle gazteen artean
Antolatzaileak: Arrasateko Udala, Eusko Jaurlaritza, Mondragon Korporazioa, Mondragon Unibertsitatea, Gipuzkoako Foru Aldundia, Euskadiko Kooperatiben Goren Kontseilua eta KONFEKOOP

Arrasate, 2021eko otsailaren 17a. Enpresa-proiektu kooperatibo bat garatuz, balio kooperatiboak ezagutaraztea. Helburu hori du Mondragon City Challengek, Ekintzailetza Kooperatiboko Nazioarteko lehen Lehiaketak. Ekimena gaur goizean aurkeztu dute, Arrasaten. Honako hauek dira sustatzaileak: Arrasateko Udala, Eusko Jaurlaritza, Mondragon Korporazioa, Mondragon Unibertsitatea, Gipuzkoako Foru Aldundia, Euskadiko Kooperatiben Goren Kontseilua eta KONFEKOOP.
Ekimenaren protagonistak gazteak direla azpimarratu du Rosa Lavinek, KONFEKOOPeko lehendakariak: «Gazteriak eta kooperatibismoak balio partekatuak dituen binomio bat osatzen dute: parte-hartzea, demokrazia, elkartasuna, konpromisoa, jasangarritasuna... Balio horiek batu egiten gaituzte, eta Euskadi hobea eta kooperatiboagoa eraikitzeko aldaketaren eragileak izan behar dute».
KONFEKOOPeko talde seniorrak, dagoeneko erretiratuta dauden pertsona batzuek osatuak, funtsezko eginkizuna izango du lehiaketan. Izan ere, talde horretako kideek, beren esperientziaz baliatuz, gazteei proiektuetan lagunduko diete eta haien mentoreak izango dira.
Taldeak bi kategoriatan lehiatuko dira: 16 eta 18 urte bitartekoan eta 19 eta 24 urte bitartekoan. Otsailaren 26ra arteko epea izango dute aurreinskripzioa egiteko. Epaimahai espezializatu batek aukeratuko ditu hurrengo faseetara igaroko diren 20 taldeak. Talde horiek hiru erronka hauetako bati erantzun beharko diote: teknologiko-digitalari, sanitario-sozialari edo teknologiko-klimatikoari.


Finalera iristen diren 6 taldeek azaroaren 19an aurkeztuko dituzte beren proiektuak, Arrasateko Amaia zinema-antzokian. Handik aterako dira talde irabazleak. Haientzat izango dira sari hauek: Europarako bidaia 16 eta 18 urte bitartekoentzat eta Korearako bidaia 19 eta 24 urte bitartekoentzat. Horrez gain, «Orijinaltasunaren Saria» ere emango da: 800 euro esku-dirutan.
Gainera, sailkatzen diren 20 taldeek aukera izango dute Arrasaten kokatutako kooperatiba baten errealitatea bertatik bertara ezagutzeko, eta enpresa horrek aurre egin behar dien erronka guztien berri jakiteko. Horrela, sendotu egingo da ekimenaren eduki pedagogikoa. LABORAL Kutxa, Eika, Ecenarro eta Rural Kutxa dira enpresa mentore horiek.
Lehiaketa aurkezteko ekitaldian honako ordezkari hauek izan dira, besteak beste: María Ubarretxena, Arrasateko alkatea; Elena Pérez Barredo, Eusko Jaurlaritzako Lan eta Gizarte Segurantzako sailburuordea; Iñigo Albizuri, Mondragon Korporazioko Nazioarteko Harremanetarako zuzendaria; Iker Estensoro, Gipuzkoako Foru Aldundiko Ekonomia Sustapeneko zuzendaria, eta Juan Mari Concha, KONFEKOOPeko ASEkoop talde seniorreko zuzendaria.

